
tattvasamAsasUtravRittiH

ತತ್ತ್ವಸಮಾಸಸೂತ್ರವೃತ್ತಿಃ

ಪಂಚವಿಂಶತಿತತ್ತ್ವೇಷು ಜನ್ಮನಾ ಜ್ಞಾನಮಾಪ್ತವಾನ್ .

ಆದಿಸೃಷ್ಟೌ ನಮಸ್ತಸ್ಮೈ ಕಪಿಲಾಯಮಹರ್ಷಯೇ .. 1 ..

ಅಥಾತಸ್ತತ್ತ್ವಸಮಾಸಾಖ್ಯಸಾಂಖ್ಯಸೂತ್ರಾಣಿ ವ್ಯಾಖ್ಯಾಸ್ಯಾಮಃ .ಇಹ
ಕಶ್ಚಿದ್ಬ್ರಾಹ್ಮಣಸ್ತ್ರಿವಿಧೇನದುಃಖೇನಾಭಿಭೂತಃ ಸಾಂಖ್ಯಾಚಾರ್ಯಂ ಕಪಿಲಮಹರ್ಷಿಂ
ಶರಣಮುಪಾಗತಃ . ಸ್ವಕುಲನಾಮಗೋತ್ರಸ್ವಾಧ್ಯಾಯಂ ನಿವೇದ್ಯಾಹ . ಭಗವನ್
ಕಿಮಿಹ
ಪರಂ ಕಿಂ ಯಾಥಾತಥ್ಯಂ ಕಿಂ ಕೃತ್ವಾ ಕೃತಕೃತ್ಯಃ ಸ್ಯಾಮಿತಿ . ಕಪಿಲಉವಾಚ
ಕಥಯಿಷ್ಯಾಮಿ .ಅಷ್ಟೌ ಪ್ರಕೃತಯಃ .. 1 ..ಷೋಡಶ ವಿಕಾರಾಃ .. 2 ..

ಪುರುಷಃ .. 3 .. ತ್ರೈಗುಣ್ಯಂ .. 4 ..ಸಂಚರಃ .. 5 ..ಪ್ರತಿಸಂಚರಃ ..
6 ..ಅಧ್ಯಾತ್ಮಂ ಅಧಿಭೂತಂ ಅಧಿದೈವತಂ ಚ .. 7 ..ಪಂಚಾಭಿಬುದ್ಧಯಃ ..
8 ..ಪಂಚಕರ್ಮಯೋನಯಃ .. 9 ..ಪಂಚವಾಯವಃ .. 10 ..ಪಂಚಕರ್ಮಾತ್ಮಾನಃ
.. 11 ..ಪಂಚಪರ್ವಾಽವಿದ್ಯಾ .. 12 ..ಅಷ್ಟಾವಿಂಶತಿಧಾಽಶಕ್ತಿಃ .. 13 ..

ನವಧಾ ತುಷ್ಟಿಃ .. 14 ..ಅಷ್ಟಧಾ ಸಿದ್ಧಿಃ .. 15 ..ದಶಧಾ ಮೂಲಿಕಾರ್ಥಾಃ ..
16 ..ಅನುಗ್ರಹಸರ್ಗಃ .. 17 ..ಚತುರ್ದಶವಿಧೋ ಭೂತಸರ್ಗಃ .. 18 .. ತ್ರಿವಿಧೋ
ಧಾತುಸರ್ಗಃ .. 19 .. ತ್ರಿವಿಧೋ ಬಂಧಃ .. 20 .. ತ್ರಿವಿಧೋಮೋಕ್ಷಃ .. 21 ..

ತ್ರಿವಿಧಂ ಪ್ರಮಾಣಂ .. 22 .. ತ್ರಿವಿಧಂ ದುಃಖಂ .. 23 ..ಏತತ್ ಪರಂಪರಯಾ
ಯಾಥಾತಥ್ಯಮೇತತ್ ಸಮ್ಯಗ್ ಜ್ಞಾತ್ವಾ ಕೃತಕೃತ್ಯಃ ಸ್ಯಾನ್ನ ಪುನಸ್ತ್ರಿವಿಧೇನ
ದುಃಖೇನಾಭಿಭೂಯತೇ .ಇತಿ ತತ್ತ್ವಸಮಾಸಾಖ್ಯಸಾಂಖ್ಯಸೂತ್ರಾಣಿ ..

ಅಥ ಕಾ ಅಷ್ಟೌ ಪ್ರಕೃತಯ ಇತ್ಯತ್ರೋಚ್ಯತೇ .ಅವ್ಯಕ್ತಂ ಬುದ್ಧಿರಹಂಕಾರಃ
ಪಂಚ ತನ್ಮಾತ್ರಾಣೀತ್ಯೇತಾ ಅಷ್ಟೌ ಪ್ರಕೃತಯಃ . ತತ್ರಾವ್ಯಕ್ತಂ ತಾವದುಚ್ಯತೇ
ಯಥಾ ಲೋಕೇ ವ್ಯಜ್ಯಂತೇ ಘಟಪಟಕುಡ್ಯಶಯನಕಾದ್ಯಾ ನ ತಥಾ ವ್ಯಜತ
ಇತ್ಯವ್ಯಕ್ತಂ . ಶ್ರೋತ್ರಾದಿಭಿರಿಂದ್ರಿಯೈರ್ನ ಗೃಹ್ಯತ ಇತ್ಯರ್ಥಃ . ಕಸ್ಮಾತ್
ಅನಾದಿಮಧ್ಯಾಂತತ್ವಾನ್ನಿರವಯವತ್ವಾಚ್ಚ ..
ಅಶಬ್ದಮಸ್ಪರ್ಶಮರೂಪಮವ್ಯಯಂ
ತಥಾ ಚ ನಿತ್ಯಂ ರಸಗಂಧವರ್ಜಿತಂ .

ಅನಾದಿಮಧ್ಯಂ ಮಹತಃ ಪರಂ ಧ್ರುವಂ

ತತ್ತ್ವಸಮಾಸಸೂತ್ರವೃತ್ತಿಃ

ಪ್ರಧಾನಮೇತತ್ ಪ್ರವದಂತಿ ಸೂರಯಃ ..
ಸೂಕ್ಷ್ಮಮಲಿಂಗಮಚೇತನಮನಾದಿನಿಧನಂ ತಥಾಪ್ರಸವಧರ್ಮಿನಿರವಯವಮೇಕಮೇವ
ಹಿ ಸಾಧಾರಣಮೇತದವ್ಯಕ್ತಂ . ಅವ್ಯಕ್ತಸ್ಯಾಮೀ ಪರ್ಯಾಯಶಬ್ದಾ ಭವಂತಿ .

ಅವ್ಯಕ್ತಂ
ಪ್ರಧಾನಂ ಬ್ರಹ್ಮ ಪರಂ ಧ್ರುವಂ ಬಹುಧಾನಕಮಕ್ಷರಂ ಕ್ಷೇತ್ರಂ ತಮಃಪ್ರಸೂತಮಿತಿ .

ಕಾ ಬುದ್ಧಿರತ್ರೋಚ್ಯತೇ . ಅಧ್ಯವಸಾಯೋ ಬುದ್ಧಿಃ . ಸೋಯಮಧ್ಯವಸಾಯೋ
ಗವಾದಿಷು
ದ್ರವ್ಯೇಷು ಯಸ್ಮಾತ್ ಪ್ರತಿಪತ್ತಿಃ .ಏವಮೇತನ್ನಾನ್ಯಥಾ . ಗೌರೇವಾಯಂ ನಾಶ್ವಃ .
ಸ್ಥಾಣುರೇವಾಯಂ ನ ಪುರುಷಃ .ಇತ್ಯೇಷಾ ಬುದ್ಧಿಃ .ಅಸ್ಯಾಸ್ತು ಬುದ್ಧೇರಷ್ಟೌ
ರೂಪಾಣಿ ಭವಂತಿ ಧರ್ಮೋ ಜ್ಞಾನಂ ವೈರಾಗ್ಯಮೈಶ್ವರ್ಯಮಿತಿ . ತತ್ರ
ಧರ್ಮೋ ನಾಮಾಧರ್ಮವಿಪರ್ಯಯಃ ಶ್ರುತಿಸ್ಮೃತಿವಿಹಿತಃ ಶಿಷ್ಟಾಚಾರಾವಿರುದ್ಧಃ
ಶುಭಲಕ್ಷಣಃ . ಜ್ಞಾನಂ ನಾಮಾಜ್ಞಾನವಿಪರ್ಯಯಸ್ತತ್ತ್ವಭಾವಭೂತಾನಾಂ
ಸಂಬೋಧಃ .
ವೈರಾಗ್ಯಂ ನಾಮಾವೈರಾಗ್ಯವಿಪರ್ಯಯಃ ಶಬ್ದಾದಿವಿಷಯೇಷ್ವಪ್ರಸಕ್ತಿಃ .

ಐಶ್ವರ್ಯಂ
ನಾಮಾನೈಶ್ವರ್ಯವಿಪರ್ಯಯೋಽಣಿಮಾದಯೋಽಷ್ಟಗುಣಾಃ . ಏತಾನಿ
ಸಾತ್ತ್ವಿಕಾನಿ ಚತ್ವಾರಿ .

ಅಧರ್ಮೋಽಜ್ಞಾನಮವೈರಾಗ್ಯಮನೈಶ್ವರ್ಯಮಿತಿಅಧರ್ಮೋನಾಮಧರ್ಮವಿಪರ್ಯಯಃ
ಶ್ರುತಿಸ್ಮೃತಿವಿರುದ್ಧಃ ಶಿಷ್ಟಾಚಾರವಿರುದ್ಧೋಽಶುಭಲಕ್ಷಣಃ .ಅಜ್ಞಾನಂ
ನಾಮ ಜ್ಞಾನವಿಪರ್ಯಯಸ್ತತ್ತ್ವಭಾವಭೂತಾನಾಮನವಬೋಧಃ .ಅವೈರಾಗ್ಯಂ
ನಾಮ ವೈರಾಗ್ಯವಿಪರ್ಯಃ ಶಬ್ದಾದಿವಿಷಯೇಷ್ವಭಿಷಂಗಃ .ಅನೈಶ್ವರ್ಯಂ
ನಾಮೈಶ್ವರ್ಯವಿಪರ್ಯಯೋಽಣಿಮಾದಿರಹಿತತ್ವಂ .ಏತಾನಿ ತಾಮಸಾನಿ ಚತ್ವಾರಿ .

ತತ್ರ
ಧರ್ಮೇಣ ನಿಮಿತ್ತೇನೋರ್ಧ್ವಗಮನಂ .ಜ್ಞಾನೇನ ನಿಮಿತ್ತೇನಮೋಕ್ಷಃ .ವೈರಾಗ್ಯೇಣ
ನಿಮಿತ್ತೇನ ಪ್ರಕೃತಿಲಯಃ .ಐಶ್ವರ್ಯನಿಮಿತ್ತೇನಾಽಪ್ರತಿಹತಗತಿರ್ಭವತಿ .

ಏವಮೇಷಾಷ್ಟರೂಪಾ ಬುದ್ಧಿರ್ವ್ಯಾಖ್ಯಾತಾ . ಬುದ್ಧೇರಮೀ ಪರ್ಯಾಯಶಬ್ದಾ
ಭವಂತಿ .

ಮನೋ ಮತಿರ್ಮಹಾನ್ ಬ್ರಹ್ಮಾ ಖ್ಯಾತಿಃ ಪ್ರಜ್ಞಾ ಶ್ರುತಿರ್ಧೃತಿಃ .
ಪ್ರಜ್ಞಾನಂ ಸಂತತಿಃ ಸ್ಮೃತಿರ್ಧೀರ್ಬುದ್ಧಿಃ ಪರಿಕಥ್ಯತೇ ..

ಅತ್ರಾಹ ಕೋಽಹಂಕಾರ ಇತ್ಯುಚ್ಯತೇ .ಅಭಿಮಾನೋಽಹಂಕಾರಃ .
ಅಹಂ ಶಬ್ದೇ ಅಹಂ ಸ್ಪರ್ಶೇ ಅಹಂ ರೂಪೇ ಅಹಂ ರಸೇ .

ತತ್ತ್ವಸಮಾಸಸೂತ್ರವೃತ್ತಿಃ

ಅಹಂ ಗಂಧೇ ಅಹಂ ಸ್ವಾಮೀ ಧನವಾನಹಮೀಶ್ವರಃ .. 1..
ಅಹಂ ಭೋಗೀ ಅಹಂ ಧರ್ಮೇಽಭಿಷಿಕ್ತೋಽಸೌ ಮಯಾ ಹತಃ .
ಅಹಂ ಹನಿಷ್ಯೇ ಬಲಿಭಿಃ ಪರೈರಿತ್ಯೇವಮಾದಿಕಃ .. 2..
ಯೋಽಯಮಭಿಮಾನಪ್ರತ್ಯಯೋ ಸೋಽಹಂಕಾರಃ . ಅಹಂಕಾರಸ್ಯಾಽಮೀ
ಪರ್ಯಾಯಶಬ್ದಾಃ .
ಅಹಂಕಾರೋ ವೈಕಾರಿಕಸ್ತೈಜಸೋ ಭೂತಾದಿಃ ಸಾನುಮಾನೋ ನಿರನುಮಾನಶ್ಚೇತಿ
..

ಅತ್ರಾಹ ಕಾನಿಪಂಚತನ್ಮಾತ್ರಾಣೀತ್ಯುಚ್ಯತೇ .ಅಹಂಕಾರಾನ್ವಿತಾನಿಪಂಚತನ್ಮಾತ್ರಾಣಿ
ಶಬ್ದತನ್ಮಾತ್ರಂ ಸ್ಪರ್ಶತನ್ಮಾತ್ರಂ ರೂಪತನ್ಮಾತ್ರಂ ರಸತನ್ಮಾತ್ರಂ ಗಂಧತನ್ಮಾತ್ರಂ
ಚೇತಿ ಪಂಚತನ್ಮಾತ್ರಾಣಿ . ತತ್ರ ತಾವಚ್ಛಬ್ದತನ್ಮಾತ್ರಾಣಿ ಶಬ್ದೇಷ್ವೇವೋಪಲಭ್ಯಂತೇ
ಉದಾತ್ತಾನುದಾತ್ತಸ್ವರಿತಕಂಪಿತಷಡ್ಜರ್ಷಭಗಾಂಧಾರಮಧ್ಯಮಪಂಚಮಧೈವತನಿಷಾದಾದಯಃ
ಶಬ್ದವಿಶೇಷಾದುಪಲಭ್ಯಂತೇ . ತಸ್ಮಾಚ್ಛಬ್ದತನ್ಮಾತ್ರೇಽವಿಶೇಷಃ .
ಅಥ ಸ್ಪರ್ಶತನ್ಮಾತ್ರಾಣಿ ಸ್ಪರ್ಶೇಷ್ವೇವೋಪಲಭ್ಯಂತೇ ತತ್ರ
ಮೃದುಕಠಿನಕರ್ಕಶಪಿಚ್ಛಿಲಶೀತೋಷ್ಣಾದಯಃ ಸ್ಪರ್ಶವಿಶೇಷಾ ಉಪಲಭ್ಯಂತೇ .

ತಸ್ಮಾತ್ ಸ್ಪರ್ಶತನ್ಮಾತ್ರೇಽವಿಶೇಷಃ .ರೂಪತನ್ಮಾತ್ರಾಣಿ ರೂಪೇಷ್ವೇವೋಪಲಭ್ಯಂತೇ
.

ತತ್ರ ಶುಕ್ಲರಕ್ತಕೃಷ್ಣಹರಿತಪೀತಹಾರಿದ್ರಮಾಂಜಿಷ್ಠಾದಯೋ ರೂಪವಿಶೇಷಾ
ಉಪಲಭ್ಯಂತೇ . ತಸ್ಮಾದ್ರೂಪತನ್ಮಾತ್ರೇಽವಿಶೇಷಃ . ತಥಾ ರಸತನ್ಮಾತ್ರಾಣಿ
ರಸೇಷ್ವೇವೋಪಲಭ್ಯಂತೇ .ತತ್ರ ಕಟುತಿಕ್ತಕಷಾಯಕ್ಷಾರಮಧುರಾಮ್ಲಲವಣಾದಯೋ
ರಸವಿಶೇಷಾ ಉಪಲಭ್ಯಂತೇ . ತಸ್ಮಾದ್ರಸತನ್ಮಾತ್ರೇಽವಿಶೇಷಃ .ಅಥ
ಗಂಧತನ್ಮಾತ್ರಾಣಿ ಗಂಧ ಏವೋಪಲಭ್ಯಂತೇ . ತತ್ರ ಸುರಭಿರಸುರಭಿಶ್ಚ
ಗಂಧವಿಶೇಷಾ ಉಪಲಭ್ಯಂತೇ . ತಸ್ಮಾದ್ ಗಂಧತನ್ಮಾತ್ರೇಽವಿಶೇಷಃ .
ಏವಮೇತತ್ಪಂಚತನ್ಮಾತ್ರಾಣಿ ಸೂಚಿತಾನಿ .ಅಥೈಷಾಂ ಪರ್ಯಾಯಶಬ್ದಾಃ .
ತನ್ಮಾತ್ರಾಣ್ಯವಿಶೇಷಾಣಿಮಹಾಭೂತಪ್ರಕೃತಯೋಭೋಗ್ಯಾನ್ಯಣವಃ ಶಾಂತಘೋರಮೂಢಾನೀತಿ
.

ಏವಮೇತಾ ಅವ್ಯಕ್ತಬುದ್ಧ್ಯಹಂಕಾರತನ್ಮಾತ್ರಸಂಜ್ಞಿತಾ ಅಷ್ಟೌ ಪ್ರಕೃತಯೋ
ವ್ಯಾಖ್ಯಾತಾಃ .
ಅಥ ಕಸ್ಮಾತ್ ಪ್ರಕೃತಯಃ .ಪ್ರಕುರ್ವಂತೀತಿ ಪ್ರಕೃತಯಃ .
ಅಥ ತೇ ಕೇ ಷೋಡಶವಿಕಾರಾ ಇತ್ಯತ್ರೋಚ್ಯತೇ .ಏಕಾದಶೇಂದ್ರಿಯಾಣಿ
ಪಂಚಮಹಾಭೂತಾನ್ಯೇತೇ ಷೋಡಶವಿಕಾರಾಃ . ತತ್ರೇಂದ್ರಿಯಾಣಿ ತಾವದುಚ್ಯಂತೇ
. ಶ್ರೋತ್ರಂ
ತ್ವಕ್ಚಕ್ಷುಷೀ ಜಿಹ್ವಾ ಘ್ರಾಣಮಿತಿಪಂಚಬುದ್ಧೀಂದ್ರಿಯಾಣಿ .ಶ್ರೋತ್ರಂ ಸ್ವವಿಷಯಂ

ಶಬ್ದಂ ಗೃಹ್ಣಾತಿ ತ್ವಕ್ಸ್ಪರ್ಶವಿಷಯಂ ಚಕ್ಷೂ ರೂಪವಿಷಯಂ ರಸನಾ ರಸವಿಷಯಂ
ಘ್ರಾಣಂ ಗಂಧವಿಷಯಮಿತಿ . ವಾಕ್ಪಾಣಿಪಾದಪಾಯೂಪಸ್ಥಾಖ್ಯಾನಿ ಪಂಚ
ಕರ್ಮೇಂದ್ರಿಯಾಣಿ
ಸ್ವಂ ಸ್ವಂ ಕರ್ಮ ಕುರ್ವಂತಿ . ತತ್ರ ವಾಗ್ವಚನಮುಚ್ಚರತಿ .ಹಸ್ತೌ ಕರ್ಮ ಕುರುತಃ .
ಪಾದೌ ವಿಹರಣಂ . ಪಾಯುರ್ವಿಸರ್ಗಂ . ಉಪಸ್ಥಮಾನಂದಂ . ಉಭಯಾತ್ಮಕಂ
ಮನಃ .
ಸ್ವಸಂಕಲ್ಪವಿಕಲ್ಪವೃತ್ತೀ ಕುರುತೇ .ಏವನೇಕಾದಶೇಂದ್ರಿಯಾಣಿ ವ್ಯಾಖ್ಯಾತಾನಿ .

ಅಥೈಷಾಂ ಪರ್ಯಾಯಾಃ . ಇಂದ್ರಿಯಾಣಿ ಕರಣಾನಿ ವೈಕಾರಿಕಾಣಿ ಖಾನಿ
ನಿಯತಾನಿ ಪದಾನಿ
ಅವಧೃತಾನಿ ಅಣೂನಿ ಅಕ್ಷಾಣೀತಿ .

ಅಥಕಾನಿಪಂಚಮಹಾಭೂತಾನೀತ್ಯತ್ರೋಚ್ಯತೇ .ಪೃಥಿವ್ಯಪ್ತೇಜೋವಾಯ್ವಾಕಾಶಾನೀತಿ
ಮಹಾಭೂತಾನಿ .ತತ್ರ ಪೃಥಿವೀಧಾರಣಭಾವೇನಪ್ರವರ್ತಮಾನಾಚತುರ್ಣಾಮುಪಕಾರಂ
ಕರೋತಿ .ಆಪೋಜಲಾನಿಸಂಗ್ರಹಭಾವೇನಪ್ರವರ್ತ್ತಮಾನಾಶ್ಚತುರ್ಣಾಮುಪಕಾರಂ
ಕುರ್ವಂತಿ . ತೇಜಃ ಪಾಚಕಭಾವೇನ ಪ್ರವರ್ತಮಾನಂ ಚತುರ್ಣಾಮುಪಕಾರಂ
ಕರೋತಿ .ವಾಯುರ್ವಾಹನಭಾವೇನ ಪ್ರವರ್ತಮಾನಶ್ಚತುರ್ಣಾಮುಪಕಾರಂ
ಕರೋತಿ .ಆಕಾಶಮವಕಾಶದಾನೇನ ಪ್ರವರ್ತಮಾನಂ ಚತುರ್ಣಾಮುಪಕಾರಂ
ಕರೋತಿ . ಶಬ್ದಸ್ಪರ್ಶರೂಪರಸಗಂಧವತೀ ಪಂಚಗುಣಾ ಪೃಥಿವೀ .

ಶಬ್ದಸ್ಪರ್ಶರೂಪರಸವತ್ಯಶ್ಚತುರ್ಗುಣಾ ಆಪಃ . ಶಬ್ದಸ್ಪರ್ಶರೂಪವತ್
ತ್ರಿಗುಣಂ ತೇಜಃ .ಶಬ್ದಸ್ಪರ್ಶವಾನ್ದ್ವಿಗುಣೋವಾಯುಃ .ಶಬ್ದವದೇಕಗುಣಮಾಕಾಶಂ
.

ಏವಮಾಖ್ಯಾತಾನಿ ಪಂಚಮಹಾಭೂತಾನಿ .ಅಥೈಷಾಂ ಪರ್ಯಾಯಾಃ .ಭೂತಾನಿ
ಭೂತವಿಶೇಷಾಃ
ವಿಕಾರಾಃ ಆಕೃತಯಃ ತನವಃ ವಿಗ್ರಹಾಃ ಶಾಂತಾಃ ಘೋರಾಃ ಮೂಢಾಃ ಇತ್ಯೇತೇ
ಷೋಡಶವಿಕಾರಾ
ವ್ಯಾಖ್ಯಾತಾಃ .
ಅಥಾಹ ಕಃ ಪುರುಷ ಇತ್ಯುಚ್ಯತೇ .ಪುರುಷೋಽನಾದಿಃ ಸೂಕ್ಷ್ಮಃ
ಸರ್ವಗತಶ್ಚೇತನೋಽಗುಣೋ ನಿತ್ಯೋ ದ್ರಷ್ಟಾ ಭೋಕ್ತಾಽಕರ್ತ್ತಾ
ಕ್ಷೇತ್ರವಿದಮಲೋಽಪ್ರಸವಧರ್ಮೀ ಚೇತಿ .ಅಥಾಹ ಕಸ್ಮಾತ್ ಪುರುಷಃ ಪುರಾಣಾತ್
ಪುರಿಶಯನಾತ್ ಪುರೋಹಿತವೃತ್ತಿತ್ವಾಚ್ಚ ಪುರುಷಃ .ಅಥ ಕಸ್ಮಾದನಾದಿಃ .
ನಾಸ್ಯಾದಿರಂತೋ ಮಧ್ಯೋ ವಾ ವಿದ್ಯತ ಇತ್ಯನಾದಿಃ . ಕಸ್ಮಾತ್ ಸೂಕ್ಷ್ಮಃ .
ನಿರವಯವತ್ವಾದತೀಂದ್ರಿಯತ್ವಾತ್ ಸೂಕ್ಷ್ಮಃ . ಕಸ್ಮಾತ್ ಸರ್ವಗತಃ .ಸರ್ವಂ
ಪ್ರಾಪ್ತಮನೇನ ನಾಸ್ಯ ಗಗನಮಸ್ತೀತಿ ಸರ್ವಗತಃ . ಕಸ್ಮಾಚ್ಚೇತನಃ .

ಸುಖದುಃಕಮೋಹೋಪಲಬ್ಧಿಮತ್ತ್ವಾತ್ .ಕಸ್ಮಾದಗುಣಃ .ಸತ್ತ್ವರಜಸ್ತಮಾಂಸ್ಯಸ್ಮಿನ್ನ
ಸಂತ್ಯತೋಽಗುಣಃ . ಕಸ್ಮಾನ್ನಿತ್ಯಃ ಅಕೃತಕತ್ವಾದನುತ್ಪಾದಕತ್ವಾಚ್ಚ . ಕಸ್ಮಾದ್
ದ್ರಷ್ಟಾ .ಪ್ರಕೃತಿವಿಕಾರಾನುಪಲಂಭೇನ ಇತಿ . ಕಸ್ಮಾದ್ಭೋಕ್ತಾ .ಚೇತನಭಾವಾತ್
ಸುಖದುಃಖಪರಿಜ್ಞಾನಾಚ್ಚ .ಕಸ್ಮಾದಕರ್ತಾ .ಉದಾಸೀನತ್ವಾದಗುಣತ್ವಾಚ್ಚ .ಕಸ್ಮಾತ್
ಕ್ಷೇತ್ರವಿದ್ . ಕ್ಷೇತ್ರೇಭ್ಯೋ ಗುಣಾನ್ ವೇತ್ತೀತಿ ಕ್ಷೇತ್ರವಿದ್ .ಅಥ ಕಸ್ಮಾದಮಲಃ .
ಶುಭಾಶುಭಕರ್ಮಾಣ್ಯಸ್ಮಿನ್ ಪುರುಷೇ ನ ಸಂತೀತ್ಯಮಲಃ . ಕಸ್ಮಾದಪ್ರಸವಧರ್ಮೀ
.

ನಿರ್ಬೀಜತ್ವಾತ್ .ನ ಕಿಂಚಿದುತ್ಪಾದಯತೀತ್ಯರ್ಥಃ .ಏವಮೇಷ ಸಾಂಖ್ಯಪುರುಷೋ
ವ್ಯಾಖ್ಯಾತಃ . ಅಥಾಸ್ಯ ಪುರುಷಸ್ಯ ಪರ್ಯಾಯಾಃ . ಪುರುಷಃ ಆತ್ಮಾ ಪುಮಾನ್
ಪುಂಗುಣಃ
ಬಹುಲಃ ಜಂತುಃ ಜೀವಃ ಕ್ಷೇತ್ರಜ್ಞಃ ನರಃ ಕವಿಃ ಬ್ರಹ್ಮ ಅಕ್ಷರಃ ಪ್ರಾಣಃ ಅಜಃ
ಯಃ ಕಃ ಸಃ ಏಷಃ .ಏವಮೇತಾನಿ ಪಂಚವಿಂಶತಿತತ್ತ್ವಾನಿ ವ್ಯಾಖ್ಯಾತಾನಿ .ಅಷ್ಟೌ
ಪ್ರಕೃತಯಃ ಷೋಡಶವಿಕಾರಾಃ ಪುರುಷಶ್ಚೇತಿ ..

ಪಂಚವಿಂಶತಿತತ್ತ್ವಜ್ಞೋ ಯತ್ರ ಕುತ್ರಾಶ್ರಮೇ ರತಃ .
ಜಟೀ ಮುಂಡೀ ಶಿಖೀ ವಾಪಿ ಮುಚ್ಯತೇ ನಾತ್ರ ಸಂಶಯಃ ..
ಅತ್ರಾಹ ಪುರುಷಃ ಕಿಂ ಕರ್ತಾ ಅಕರ್ತ್ತಾ ವೇತಿ .ಯದಿಕರ್ತ್ತಾ ಪುರುಷಃ ಸ್ಯಾತ್ ತದಾ
ಶುಭಾನಿ ಕುರ್ಯಾತ್ .ನನು ವೃತ್ತಿತ್ರಯಂ ಲೋಕೇ ದೃಷ್ಟಂ ಪುರುಷಸ್ಯ ತತಃ ಕಿಂ
ಗುಣಾನಾಂ ಕರ್ತೃತಾಽಸಿದ್ಧಾ ?
ಧರ್ಮಾಖ್ಯಂ ಸೌಹಿತ್ಯಂ ಯಮನಿಯಮನಿಷೇವಣಂ ಪ್ರಖ್ಯಾನಂ .

ಜ್ಞಾನೈಶ್ವರ್ಯವಿರಾಗಾಃ ಪ್ರಕಾಶನಮಿತಿ ಸಾತ್ತ್ವಿಕೀ ವೃತ್ತಿಃ ..
ರಾಗಃ ಕ್ರೋಧೋ ಲೋಭಃ ಪರಪರಿವಾದೋಽತಿರೌದ್ರತಾಽತುಷ್ಟಿಃ .
ವಿಕೃತಾಕೃತಿಪಾರುಷ್ಯಂ ಪ್ರಖ್ಯಾತೈಷಾ ತು ರಾಜಸೀ ವೃತ್ತಿಃ ..
ಪ್ರಮಾದಮದವಿಷಾದಾ ನಾಸ್ತಿಕ್ಯಂ ಸ್ತ್ರೀಪ್ರಸಂಗಿತಾ ನಿದ್ರಾ .
ಆಲಸ್ಯಂ ನೈರ್ಘೃಣ್ಯಮಶೌಚಮಿತಿ ತಾಮಸೀ ವೃತ್ತಿಃ ..
ಏತದ್ವೃತ್ತಿತ್ರಯಂ ದೃಷ್ಟ್ವಾ ಲೋಕೇ ಗುಣಾನಾಂ ಕರ್ತೃತ್ವಂ ಸಿದ್ಧಮಿತಿ ಚಾಕರ್ತ್ತಾ
ಪುರುಷಃ ಸಿದ್ಧೋ ಭವತಿ ..

ಪ್ರವರ್ತ್ತಮಾನಾನ್ ಪ್ರಕೃತೇರಿಮಾನ್ ಗುಣಾನ್
ರಜಸ್ತಮೋಭ್ಯಾಂ ವಿಪರೀತದರ್ಶನಾತ್ .

ಅಹಂ ಕರೋಮೀತ್ಯಬುಧೋಽಭಿಮನ್ಯತೇ
ತೃಣಸ್ಯ ಕುಬ್ಜೀಕರಣೇಽಪ್ಯನೀಶ್ವರಃ ..
ಸರ್ವಮಿದಂ ಮಯಾ ಕೃತಂ ಮಮೇದಮಿತಿ ವದನ್ನಭಿಮಾನಾದಬುಧ ಉನ್ಮತ್ತಃ

ಕರ್ತೃವದ್ಭವತಿ ಅತ್ರಾಹ .

ಪ್ರಕೃತೇಃ ಕ್ರಿಯಮಾಣಾನಿ ಗುಣೈಃ ಕರ್ಮಾಣಿ ಸರ್ವಶಃ .
ಅಹಂಕಾರವಿಮೂಢಾತ್ಮಾ ಕರ್ತಾಹಮಿತಿಮನ್ಯತೇ ..

ಅನಾದಿತ್ವಾನ್ನಿರ್ಗುಣತ್ವಾತ್ ಪರಮಾತ್ಮಾಽಯಮವ್ಯಯಃ .
ಶರೀರಸ್ಥೋಽಪಿ ಕೌಂತಯ ನ ಕರೋತಿ ನ ಲಿಪ್ಯತೇ ..

ಏವಂ .

ಪ್ರಕೃತ್ಯೈವ ಚ ಕರ್ಮಾಣಿ ಕ್ರಿಯಮಾಣಾನಿ ಸರ್ವಶಃ .
ಯಃ ಪಶ್ಯತಿ ತಥಾತ್ಮಾನಮಕರ್ತಾರಂ ಸ ಪಶ್ಯತಿ ..

ತತ್ರಾಹ ಕಿಮಯಮೇಕಃ ಪುರುಷೋ ಬಹವೋ ವೇತ್ಯುಚ್ಯತೇ .

ಸುಖದುಃಖಮೋಹಸಂಕರವಿಶುದ್ಧಕರಣಪಾಟವಜನ್ಮಮರಣಕರಣಾನಾಂ
ನಾನಾತ್ವಾತ್ ಪುರುಷಬಹುತ್ವಂ ಸಿದ್ಧಂ ಲೋಕಾಶ್ರಮವರ್ಣಭೇದಾಚ್ಚ .ಯದ್ಯೇಕಃ
ಪುರುಷಃ ಸ್ಯಾದೇಕಸ್ಮಿನ್ ಸುಖಿನಿ ಸರ್ವ ಏವ ಸುಖಿನಃ ಸ್ಯುಃ .ಏಕಸ್ಮಿನ್
ದುಃಖಿನಿ ಸರ್ವ ಏವ ದುಃಖಿನಃ ಸ್ಯುಃ .ಏಕಸ್ಮಿನ್ ಕರಣಪಾಟವೇ ಸರ್ವೇಷಾಮೇವ
ಕರಣಪಾಟವಂ ಸ್ಯಾತ್ . ಏಕಸ್ಮಿಂಜಾತೇ ಸರ್ವ ಏವ ಜಾಯೇರನ್ . ಏಕಸ್ಮಿನ್
ಮೃತೇ
ಸರ್ವ ಏವಮ್ರಿಯೇರನ್ನಿತಿ .ನ ಚೈವಂ ಇತಶ್ಚ ಬಹವಃ ಪುರುಷಾಃ ಸಿದ್ಧಾಃ .
ಆಕೃತಿಗರ್ಭಾಶಯಭಾವಸಂಗತಿಶರೀರವಿಭಾಗೇ ಲಿಂಗಬಹುತ್ವಾತ್ .ಏವಂ ತಾವತ್
ಸಾಂಖ್ಯಾಚಾರ್ಯಾಃ ಕಪಿಲಾಸುರಿಪಂಚಶಿಖಪತಂಜಲಿಪ್ರಭೃತಯೋ ಬಹೂನ್
ಪುರುಷಾನ್
ವರ್ಣಯಂತಿ .ವೇದಾಂತವಾದಿನ ಆಚಾರ್ಯಾ ಹರಿಹರಹಿರಣ್ಯಗರ್ಭವ್ಯಾಸಾದಯ
ಏಕಮೇವಾತ್ಮಾನಂ
ವರ್ಣಯಂತಿ . ಕಸ್ಮಾದೇವಂ ತದಾಹ .

ಪುರುಷ ಏವೇದಂ ಸರ್ವಂ ಭೂತಂಯಚ್ಚ ಭಾವ್ಯಂ .

ಉತಾಮೃತತ್ವಸ್ಯೇಶಾನೋ ಯದನ್ಯೇನಾತಿರೋಹತಿ ..

ತದೇವಾಗ್ನಿಸ್ತದಾದಿತ್ಯಸ್ತದ್ವಾಯುಸ್ತದ್ಧಿ ಚಂದ್ರಮಾಃ .
ತದೇವ ಶುಕ್ರಂ ತದ್ಬ್ರಹ್ಮ ತದಾಪಃ ಸಃ ಪ್ರಜಾಪತಿಃ ..
ತದೇವ ಸತ್ಯಮಮೃತಂ ಸಮೋಕ್ಷಃ ಸಾ ಪರಾ ಗತಿಃ ..
ತದಕ್ಷರಂ ತತ್ ಸವಿತುರ್ವರೇಣ್ಯಂ
ಯಸ್ಮಾತ್ಪರಂ ನಾಪರಮಸ್ತಿ ಕಿಂಚಿತ್ ..

ಯಸ್ಮಾನ್ನಾಣೀಯೋ ನ ಜ್ಯಾಯೋಽಸ್ತಿ ಕಶ್ಚಿದ್ ವೃಕ್ಷ ಇವ ಸ್ತಬ್ಧೋ ದಿವಿ
ತಿಷ್ಠತ್ಯೇಕಸ್ತೇನೇದಂ ಪೂರ್ಣಂ ಪುರುಷೇಣ ಸರ್ವಂ .

ಸರ್ವತಃ ಪಾಣಿಪಾದಾಂತಂ ಸರ್ವತೋಕ್ಷಿಶಿರೋಮುಖಂ .

ಸರ್ವತಃ ಶ್ರುತಿಮಲ್ಲೋಕೇ ಸರ್ವಮಾವೃತ್ತ್ಯ ತಿಷ್ಠತಿ ..

ಸರ್ವೇಂದ್ರಿಯಗುಣಾಭಾಸಂ ಸರ್ವೇಂದ್ರಿಯವಿವರ್ಜಿತಂ .

ಸರ್ವೇಷಾಂ ಪ್ರಭುಮೀಶಾನಂ ಸರ್ವಸ್ಯ ಶರಣಂ ಮಹತ್ ..

ಸರ್ವತಃ ಸರ್ವತತ್ತ್ವಾನಿ ಸರ್ವಾತ್ಮಾ ಸರ್ವಸಂಭವಃ .
ಸರ್ವಂ ವಿಲೀಯತೇಯಸ್ಮಿನ್ ತದ್ಬ್ರಹ್ಮ ಮುನಯೋ ವಿದುಃ ..
ಏಕ ಏವ ಹಿ ಭೂತಾತ್ಮಾ ದೇಹೇ ದೇಹೇ ವ್ಯವಸ್ಥಿತಃ .
ಏಕಧಾ ಬಹುಧಾ ಚೈವ ದೃಶ್ಯತೇ ಜಲಚಂದ್ರವತ್ ..

ಸ ಹಿ ಸರ್ವೇಷು ಭೂತೇಷು ಸ್ಥಾವರೇಷು ಚರೇಷು ಚ .

ವಸತ್ಯೇಕೋ ಮಹಾನಾತ್ಮಾ ಯೇನ ಸರ್ವಮಿದಂ ತತಂ ..

ಏಕೋಯಮಾತ್ಮಾ ಜಗತಾಮೇಕೇನ ಬಹುಧಾ ಕೃತಃ .
ಪೃಥಗ್ ವದಂತಿ ಚಾತ್ಮಾನಂ ಜ್ಞಾನಾದಿಕಪ್ರವರ್ತನೇ ..

ಬ್ರಾಹ್ಮಣೇ ಕೃಮಿಕೀಟೇಷು ಶ್ವಪಾಕೇ ಶುನಿ ಹಸ್ತಿನಿ .

ಪಶುಗೋದಂಶಮಶಕೇ ಸಮಂ ಪಶ್ಯಂತಿ ಪಂಡಿತಾಃ ..
ಏಕ ಏವಯಥಾ ಸೂತ್ರಂ ಸುವರ್ಣೇ ವರ್ತತೇ ಪುನಃ .
ಮುಕ್ತಾಮಣಿಪ್ರವಾಲೇಷು ಮೃಣ್ಮಯೇ ರಜತೇ ತಥಾ ..

ತದ್ವದ್ ಗೋಷು ಮನುಷ್ಯೇಷು ತದ್ವದ್ಧಸ್ತಿಮೃಗಾದಿಷು .
ಏಕೋಯಮಾತ್ಮಾ ವಿಜ್ಞೇಯಃ ಸರ್ವತ್ರೈವ ವ್ಯವಸ್ಥಿತಃ ..
ಅತ್ರಾಹ ಕಿಂ ತ್ರೈಗುಣ್ಯಂ ನಾಮೋಚ್ಯತೇ .

ಸತ್ತ್ವರಜಸ್ತಮಾಂಸೀತಿ ತ್ರಿಗುಣಾ ಏವ ತ್ರೈಗುಣ್ಯಂ .ಸತ್ತ್ವಂ ನಾಮ
ಪ್ರಸಾದಲಾಘವಪ್ರಸನ್ನತಾಭಿಷಂಗಪ್ರೀತಿತುಷ್ಟಿತಿತಿಕ್ಷಾಸಂತೋಷಾದಿಲಕ್ಷಣಮನಂತಭೇದಂ
ಸಮಾಸತಃ ಸುಖಾತ್ಮಕಂ . ರಜೋ ನಾಮ
ಶೋಕತಾಪಸ್ವೇದಸ್ತಂಭೋದ್ವೇಗರೋಷಮಾನಾದಿಲಕ್ಷಣಮನಂತಭೇದಂ
ಸಮಾಸತೋ ದುಃಖಾತ್ಮಕಂ . ತಮೋ
ನಾಮಾಽಽಚ್ಛಾದನಾವರಣಬೀಭತ್ಸದೈನ್ಯಗೌರವಾಲಸ್ಯನಿದ್ರಾಪ್ರಮಾದಾದಿಲಕ್ಷಣಮನಂತಭೇದಂ
ಸಮಾಸತೋಮೋಹಾತ್ಮಕಂ .ಏತತ್ ತ್ರೈಗುಣ್ಯಂ ವ್ಯಾಖ್ಯಾತಂ .

ಸತ್ತ್ವಂ ಪ್ರಕಾಶಕಂ ವಿದ್ಯಾದ್ರಜೋ ವಿದ್ಯಾತ್ ಪ್ರವರ್ತಕಂ .

ತಮೋಽಪ್ರಕಾಶಕಂ ವಿದ್ಯಾತ್ತ್ರೈಗುಣ್ಯನ್ನಾಮ ಸಂಜ್ಞಿತಂ ..

ಅತ್ರಾಹ ಕಃ ಸಂಚರಃ ಪ್ರತಿಸಂಚರಶ್ಚ .ಅತ್ರೋಚ್ಯತೇ .ಉತ್ಪತ್ತಿಃ ಸಂಚರಃ
ಪ್ರಲಯಃ ಪ್ರತಿಸಂಚರಃ . ತತ್ರೋತ್ಪತ್ತಿರ್ನಾಮಾವ್ಯಕ್ತಾತ್ ಪ್ರಾಗುಪದಿಷ್ಟಾತ್
ಸರ್ವತಃ ಪುರುಷೇಣ ಪರೇಣಾಧಿಷ್ಠಿತಾ ಬುದ್ಧಿರುತ್ಪದ್ಯತೇ .ಅಷ್ಟಗುಣಾ
ಬುದ್ಧಿಃ .ಬುದ್ಧಿತತ್ತ್ವಾದಹಂಕಾರ ಉತ್ಪದ್ಯತೇ .ಸ ಚಾಹಂಕಾರಸ್ತ್ರಿವಿಧೋ

ವೈಕಾರಿಕಸ್ತೈಜಸೋ ಭೂತಾದಿರಿತಿ .ತತ್ರ ವೈಕಾರಿಕಾದಹಂಕಾರಾದೇವ ಇಂದ್ರಿಯಾಣಿ
ಚೋತ್ಪದ್ಯಂತೇ .ಭೂತಾದೇಸ್ತನ್ಮಾತ್ರಾಣಿ . ತೈಜಸಾದುಭಯಂ . ತನ್ಮಾತ್ರೇಭ್ಯೋ
ಭೂತಾನೀತಿ ಸಂಚರಃ .ಪ್ರತಿಸಂಚರೋ ನಾಮ ಭೂತಾನಿ ತನ್ಮಾತ್ರೇಷು ಲೀಯಂತೇ
.

ತನ್ಮಾತ್ರಾಣೀಂದ್ರಿಯಾಣಿ ಚಾಹಂಕಾರೇ .ಅಹಂಕಾರೋ ಬುದ್ಧೌ .ಬುದ್ಧಿರವ್ಯಕ್ತೇ .

ತದವ್ಯಕ್ತಂ ಕ್ವಚಿನ್ನ ಲೀಯತೇ . ಕಸ್ಮಾದನುತ್ಪದ್ಯಮಾನತ್ವಾತ್ ಪ್ರಕೃತಿಂ
ಪುರುಷಂಚೈವ ವಿದ್ಧ್ಯನಾದಿ ಇತ್ಯೇವಂ ಪ್ರತಿಸಂಚರೋ ವ್ಯಾಖ್ಯಾತಃ .
ತತ್ರಾಹ ಕಿಂ ತದಧ್ಯಾತ್ಮಮಧಿಭೂತಮಧಿದೈವತಂ ಚೇತಿ . ತತ್ರೋಚ್ಯತೇ .

ಬುದ್ಧಿರಧ್ಯಾತ್ಮಂ ಬೋದ್ಧವ್ಯಮಧಿಭೂತಂ ಬ್ರಹ್ಮಾ ತತ್ರಾಧಿದೈವತಂ .

ಅಹಂಕಾರೋಽಧ್ಯಾತ್ಮಂ ಮಂತವ್ಯಮಧಿಭೂತಂ ರುದ್ರಸ್ತತ್ರಾಧಿದೈವತಂ .

ಮನೋಽಧ್ಯಾತ್ಮಂ ಸಂಕಲ್ಪಿತವ್ಯಮಧಿಭೂತಂ ಚಂದ್ರಸ್ತತ್ರಾಧಿದೈವತಂ .

ಶ್ರೋತ್ರಮಧ್ಯಾತ್ಮಂ ಶ್ರೋತವ್ಯಮಧಿಭೂತಮಾಕಾಶಸ್ತತ್ರಾಧಿದೈವತಂ .

ತ್ವಗಧ್ಯಾತ್ಮಂ ಸ್ಪರ್ಶಯಿತವ್ಯಮಧಿಭೂತಂ ವಾಯುಸ್ತತ್ರಾಧಿದೈವತಂ .

ಚಕ್ಷುರಧ್ಯಾತ್ಮಂ ದ್ರಷ್ಟವ್ಯಮಧಿಭೂತಮಾದಿತ್ಯಸ್ತತ್ರಾಧಿದೈವತಂ .

ಜಿಹ್ವಾಧ್ಯಾತ್ಮಂ ರಸಯಿತವ್ಯಮಧಿಭೂತಂ ವರುಣಸ್ತತ್ರಾಧಿದೈವತಂ .

ಘ್ರಾಣಮಧ್ಯಾತ್ಮಂ ಘ್ರಾತವ್ಯಮಧಿಭೂತಂ ಪೃಥ್ವೀ ತತ್ರಾಧಿದೈವತಂ .

ವಾಗಧ್ಯಾತ್ಮಂ ವಕ್ತವ್ಯಮಧಿಭೂತಂ ಅಗ್ನಿಸ್ತತ್ರಾಧಿದೈವತಂ .

ಪಾಣೀ ಅಧ್ಯಾತ್ಮಂ ಗ್ರಹೀತವ್ಯಮಧಿಭೂತಮಿಂದ್ರಸ್ತತ್ರಾಧಿದೈವತಂ .

ಪಾದಾವಾಧ್ಯಾತ್ಮಂ ಗಂತವ್ಯಮಧಿಭೂತಂ ವಿಷ್ಣುಸ್ತತ್ರಾಧಿದೈವತಂ .

ಪಾಯುರಧ್ಯಾತ್ಮಮುತ್ಸ್ರಷ್ಟವ್ಯಮಧಿಭೂತಂ ಮಿತ್ರಸ್ತತ್ರಾಧಿದೈವತಂ .

ಉಪಸ್ಥಮಧ್ಯಾತ್ಮಮಾನಂದಯಿತವ್ಯಮಧಿಭೂತಂ ಪ್ರಜಾಪತಿಸ್ತತ್ರಾಧಿದೈವತಂ .

ಏವಮೇತತ್
ತ್ರಯೋದಶವಿಧಸ್ಯ ಕರಣಸ್ಯಾಧ್ಯಾತ್ಮಮಧಿಭೂತಮಧಿದೈವತಂ ವ್ಯಾಖ್ಯಾತಂ .

ತತ್ತ್ವಾನಿಯೋ ವೇದಯತೇಯಥಾವದ್
ಗುಣಸ್ವರೂಪಾಣ್ಯಧಿದೈವತಂ ಚ .

ವಿಮುಕ್ತಪಾಪ್ಮಾ ಗತದೋಷಸಂಘೋ
ಗುಣಾಂಸ್ತು ಭುಂಕ್ತೇ ನ ಗುಣೈಃ ಸ ಭಜ್ಯತೇ ..

ಅಥ ಕಾಸ್ತಾಃ ಪಂಚಾಭಿಬುದ್ಧಯಉಚ್ಯತೇ .ವ್ಯವಸಾಯೋಽಭಿಮಾನೇಚ್ಛಾ
ಕರ್ತವ್ಯತಾ ಕ್ರಿಯೇತಿ . ಅಭಿಮುಖೀ ಬುದ್ಧಿರಿದಂ ಕರಣೀಯಂ ಮಯೇತಿ
ವ್ಯವಸಾಯೋ
ಬುದ್ಧಿಕ್ರಿಯಾ .ಆತ್ಮಪರಾತ್ಮಸ್ವರೂಪಪ್ರತ್ಯಯಾಭಿಮುಖೋಽಭಿಮಾನೋಽಹಂಕಾರೋ
ಬುದ್ಧೇಃ ಕ್ರಿಯಾ .ಇಚ್ಛಾ ವಾಂಛಾ ಸಂಕಲ್ಪೋ ಮನಸೋ ಬುದ್ಧಿಕ್ರಿಯಾ .

ಶಬ್ದಾದಿವಿಷಯಾಲೋಚನಶ್ರವಣಾದಿಲಕ್ಷಣಕರ್ತವ್ಯತಾ ಬುದ್ಧೀಂದ್ರಿಯಾಣಾಂ
ಬುದ್ಧಿಕ್ರಿಯಾ .ವಚನಾದಿಲಕ್ಷಣಬುದ್ಧಿಕ್ರಿಯಾ ಕರ್ಮೇಂದ್ರಿಯಾಣಾಂ ಸಾ ಕ್ರಿಯೇತಿ .

ಏವಮೇತಾಃ ಪಂಚಾಭಿಬುದ್ಧಯೋ ವ್ಯಾಖ್ಯಾತಾಃ .
ಅಥ ಕಾಸ್ತಾಃ ಪಂಚಕರ್ಮಯೋನಯಉಚ್ಯಂತೇ .ಧೃತಿಃ ಶ್ರದ್ಧಾ ಸುಖಾಽವಿವಿದಿಷಾ
ವಿವಿದಿಷಾ ಚ ಪಂಚಕರ್ಮಯೋನಯಃ .
ಬಾಹ್ಯಕರ್ಮಾಣಿ ಸಂಕಲ್ಪ್ಯ ಪ್ರತೀತಂಯೋಽಭಿರಕ್ಷತಿ .

ತನ್ನಿಷ್ಠಸ್ತತ್ಪ್ರತಿಷ್ಠಶ್ಚ ಧೃತೇರೇತದ್ಧಿ ಲಕ್ಷಣಂ ..

ಸ್ವಾಧ್ಯಾಯೋ ಬ್ರಹ್ಮಚರ್ಯಂ ಚಯಜನಂಯಾಜನಂ ತಪಃ .
ದಾನಂ ಪ್ರತಿಗ್ರಹೋ ಹೋಮಃ ಶ್ರದ್ಧಾಯಾ ಲಕ್ಷಣಂ ಸ್ಮೃತಂ ..

ಸುಖಾರ್ಥಂಯಸ್ತು ಸೇವೇತ ಬ್ರಹ್ಮಕರ್ಮತಪಾಂಸಿ ಚ .

ಪ್ರಾಯಶ್ಚಿತ್ತಪರೋ ನಿತ್ಯಂ ಸುಖೇಯಂ ಪರಿಕೀರ್ತಿತಾ ..

ವಿಷಯಮಧುಮಿಶ್ರಿತಾಂತಃಕಾರಣತ್ವಮವಿವಿದಿಷಾ .ವಿವಿದಿಷಾ ಚ ಧ್ಯಾನಿನಾಂ
ಪ್ರಜ್ಞಾನಯೋನಿಃ .
ಏಕತ್ವಂ ಚ ಪೃಥಕ್ತ್ವಂ ಚ ನಿತ್ಯಂ ಚೈವಮಚೇತನಂ .

ಸೂಕ್ಷ್ಮಂ ಸತ್ಕಾರ್ಯಮಕ್ಷೋಭ್ಯಂ ಜ್ಞೇಯಾ ವಿವಿದಿಷಾ ಚ ಸಾ ..

ಕಾರ್ಯಕಾರಣಕ್ಷಯಕರೀ ವಿವಿದಿಷಾ ಪ್ರಾಕೃತಿಕೀ ವೃತ್ತಿಃ .ಧೃತಿಃ ಶ್ರದ್ಧಾ
ಸುಖಾಽವಿವಿದಿಷಾ ಚತಸ್ರೋ ಬಂಧಾಯ ವಿದಿಷೈಕಾ ಮೋಕ್ಷಾಯ . ಏವಮೇತಾ
ಪಂಚ
ಕರ್ಮಯೋನಯೋ ವ್ಯಾಖ್ಯಾತಾಃ .
ಅತ್ರಾಹ ಕೇ ಪಂಚವಾಯವಉಚ್ಯಂತೇ .

ಪ್ರಾಣೋಪಾನಃ ಸಮಾನಶ್ಚ ಉದಾನೋ ವ್ಯಾನ ಏವ ಚ .

ಇತ್ಯೇತೇ ವಾಯವಃ ಪಂಚ ಶರೀರೇಷು ಶರೀರಿಣಾಂ .

ತತ್ರ ಪ್ರಾಣೋ ನಾಮವಾಯುರ್ಮುಖನಾಸಿಕಾಧಿಷ್ಠಾತಾ ಪ್ರಣಯನಾತ್ಪ್ರಕ್ರಮಣಾಚ್ಚ
ಪ್ರಾಣ
ಇತ್ಯಭಿಧೀಯತೇ .ಅಪಾನೋ ನಾಮವಾಯುರ್ನಾಭ್ಯಧಿಷ್ಠಿತಾಪನಯನಾದಧೋಗಮನಾಚ್ಚಾಪಾನ
ಇತ್ಯಭಿಧೀಯತೇ .ಸಮಾನೋ ನಾಮ ವಾಯುರ್ಹೃದಧಿಷ್ಠಾತಾ ಸಮನಯನಾತ್
ಸಂಗಮನಾಚ್ಚ ಸಮಾನ ಇತ್ಯಭಿಧೀಯತೇ . ಉದಾನೋ ನಾಮ ವಾಯುಃ
ಕಂಠಾಧಿಷ್ಠಾತಾ
ಊರ್ಧ್ವಗಮನಾದುತ್ಕ್ರಮಣಾಚ್ಚೋದಾನ ಇತ್ಯಭಿಧೀಯತೇ . ವ್ಯಾನೋ ನಾಮ
ವಾಯುಃ
ಸಂಧ್ಯಧಿಷ್ಠಾತಾ ವಿಕ್ಷೇಪಣಾದ್ವಿಜೃಂಭಣಾಚ್ಚ ವ್ಯಾನ ಇತ್ಯಭಿಧೀಯತೇ .ಇತಿ
ಪಂಚವಾಯವೋ ವ್ಯಾಖ್ಯಾತಾಃ .

ಅತ್ರಾಹ ಕೇ ತೇ ಪಂಚಕರ್ಮಾತ್ಮಾನ ಇತ್ಯುಚ್ಯತೇ .ವೈಕಾರಿಕಸ್ತೈಜಸೋ ಭೂತಾದಿಃ
ಸಾನುಮಾನೋ
ನಿರನುಮಾನಶ್ಚ . ತತ್ರ ವೈಕಾರಿಕಃ ಶುಭಕರ್ಮಕರ್ತಾ . ತೈಜಸೋಽಶುಭಕರ್ಮಕರ್ತಾ
.

ಭೂತಾದಿರ್ಮೂಢಕರ್ಮಕರ್ತಾ .ಸಾನುಮಾನಃ ಶುಭಮೂಢಕರ್ಮಕರ್ತಾ .

ನಿರನುಮಾನೋಽಶುಭಮೂಢಕರ್ಮಕರ್ತಾ ಚೈವಂ ಪಂಚಕರ್ಮಾತ್ಮಾನೋ
ವ್ಯಾಖ್ಯಾತಾಃ .
ಅತ್ರಾಹ ಕಾ ಸಾ ಪಂಚಪರ್ವಾಽವಿದ್ಯೇತ್ಯುಚ್ಯತೇ . ತಮೋಮೋಹೋ
ಮಹಾಮೋಹಸ್ತಾಮಿಶ್ರೋಽನ್ಧತಮಿಸ್ರಶ್ಚೇತಿ .ತತ್ರ ತಮೋಮೋಹಾವುಭಾವಷ್ಟಾತ್ಮಕೌ
.

ಮಹಾಮೋಹೋ ದಶಾತ್ಮಕಃ .ತಾಮಿಸ್ರೋಂಧತಾಮಿಸ್ರಶ್ಚಾಷ್ಟಾದಶಾತ್ಮಕೌ .ತಮೋ
ನಾಮಾಷ್ಟಸು
ಪ್ರಕೃತಿಷ್ವವ್ಯಕ್ತಬುದ್ಧ್ಯಹಂಕಾರಪಂಚತನ್ಮಾತ್ರಸಂಜ್ಞಿತಾಸ್ವನಾತ್ಮಸ್ವಾತ್ಮಾಭಿಮಾನಸ್ತಮ
ಇತ್ಯಭಿಧೀಯತೇ . ಮೋಹೋ ನಾಮಾಣಿಮಾದ್ಯಷ್ಟೈಶ್ವರ್ಯಪ್ರಾಪ್ತಯೇ
ಯೋಽಭಿಮಾನ
ಉತ್ಪದ್ಯತೇ ಸ ಮೋಹ ಇತ್ಯಭಿಧೀಯತೇ . ಮಹಾಮೋಹೋ ನಾಮ
ದೃಷ್ಟಾನುಶ್ರವಿಕೇಷು
ಶಬ್ದಾದಿವಿಷಯೇಷು ದಶಸು ವೃತ್ತಿಷು ಮುಕ್ತೋಹಮಿತಿಮನ್ಯತೇ ಸಮಹಾಮೋಹ
ಇತ್ಯಭಿಧೀಯತೇ .ತಾಮಿಸ್ರೋ ನಾಮಾಷ್ಟಗುಣೈಶ್ವರ್ಯೇಽಣಿಮಾದ್ಯೇ ದಶವಿಧೇ ಚ
ವಿಷಯೇ
ಯೋ ದ್ವೇಷೋಽಪ್ರತಿಹತಸ್ತತ್ರ ಯದ್ ದುಃಖಮುತ್ಪದ್ಯತೇಽಸೌ ತಾಮಿಸ್ರ
ಇತ್ಯಭಿಧೀಯತೇ .

ಅಂಧತಾಮಿಸ್ರೋ ನಾಮಾಷ್ಟಗುಣೈಶ್ವರ್ಯೇಽಣಿಮಾದ್ಯೇ ದಶವಿಧೇ ಚ ವಿಷಯೇ
ಸಿದ್ಧೇ
ಮರಣಕಾಲೇ ಯೋ ವಿಷಾದ ಉತ್ಪದ್ಯತೇ ಸೋಽನ್ಧತಾಮಿಸ್ರ ಇತ್ಯಭಿಧೀಯತೇ .

ಏವಮೇಷಾ
ಪಂಚಪರ್ವಾಽವಿದ್ಯಾ ದ್ವಿಷಷ್ಟಿಭೇದಾ ವ್ಯಾಖ್ಯಾತಾಃ .
ಅತ್ರಾಹ ಕಾ ಸಾಽಷ್ಟಾವಿಂಶತಿಧಾಽಶಕ್ತಿರತ್ರೋಚ್ಯತೇ .ಏಕಾದಶೇಂದ್ರಿಯವಧಾಃ
ಸಪ್ತದಶ ತುಷ್ಟಿಸಿದ್ಧಿ(ಬುದ್ಧಿ)ವಧಾಃ .ಏಷಾಷ್ಟಾವಿಂಶತಿಧಾಽಶಕ್ತಿರಿತಿ .

ತತ್ರೇಂದ್ರಿಯವಧಾಸ್ತಾವದುಚ್ಯಂತೇ . ಶ್ರೋತ್ರೇ ಬಾಧಿರ್ಯಂ ಜಿಹ್ವಾಯಾಂ ಜಡತ್ವಂ
ತ್ವಚಿ

ಕುಷ್ಠಿತ್ವಂ ಚಕ್ಷುಷ್ಯರೂಪತ್ವಂ ನಾಸಿಕಾಯಾಮಘ್ರಾಣತ್ವಂ ವಾಚಿ ಮೂಕತ್ವಂ
ಹಸ್ತಯೋಃ
ಕುಣಿತ್ವಂ ಪಾದಯೋಃ ಪಂಗುತ್ವಂ ವಾಗಿಂದ್ರಿಯ ಉದಾವರ್ತ ಉಪಸ್ಥೇಂದ್ರಿಯೇ
ಕ್ಲೈಬ್ಯಂ
ಮನಸ್ಯುನ್ಮಾದ ಇತ್ಯೇಕಾದಶೇಂದ್ರಿಯವಧಾಃ .ಸಪ್ತದಶತುಷ್ಟಿಸಿದ್ಧಿವಧಾ
ನಾಮ ವಿಪರ್ಯಯಾಸ್ತುಷ್ಟಿಸಿದ್ಧೀನಾಂ . ತುಷ್ಟಿವಿಪರ್ಯಯಾಸ್ತಾವದುಚ್ಯಂತೇ .

ತತ್ರ ನಾಸ್ತಿ ಪ್ರಧಾನಮಿತಿಯಾ ಪ್ರತಿಪತ್ತಿರನಂತಾ .ಏವಮಹಮಿತ್ಯಾತ್ಮಜ್ಞಾನೇ
ತಾಮಸಲೀನಾ ತಥಾಹಂಕಾರಸ್ಯಾದರ್ಶನಮವಿದ್ಯಾ .ನೈವ ಸಂತಿ ತನ್ಮಾತ್ರಾಣಿ
ಭೂತಕಾರಣಾನೀತ್ಯವೃಷ್ಟಿಃ .ವಿಷಯಾಣಾಮರ್ಜನೇ ಪ್ರವೃತ್ತಿರಸುತಾರಾ .

ರಕ್ಷಣೇ ತು ಪ್ರವೃತ್ತಿರಸುಪಾರಾ ಚ . ಕ್ಷಯದೋಷಮದೃಷ್ಟ್ವಾಽರ್ಥೇ
ಪ್ರವೃತ್ತಿರಸುನೇತ್ರಾ .ಭೋಗಾ ಶಕ್ತಿರಸುಮರೀಚಿಕಾ .ಹಿಂಸಾದೋಷಮಪಶ್ಯತೋ
ಭೋಗಾರಂಭೋಽನುತ್ತಮಾಂಭಸಿಕಾ .ಇತಿತುಷ್ಟಿವಿಪರ್ಯಯಾನವಧಾಽತುಷ್ಟಯೋ
ವ್ಯಾಖ್ಯಾತಾಃ .ಅಥ ಸಿದ್ಧಿವಿಪರ್ಯಯಾ ಅಸಿದ್ಧಯೋಽಷ್ಟೌ ಚಾಭಿಧೀಯಂತೇ .

ನಾನಾತ್ವಂ ಭೂತಮಾತ್ರಸ್ಯೈಕಾತ್ವಮಾವಿರ್ಭೂತಮತಾರಮುಚ್ಯತೇ .

ಶಬ್ದಮಾತ್ರಶ್ರವಣಾದ್ವಿಪರೀತಗ್ರಹಣಮಾಸುತಾರಂ ಯಥಾ ನಾನಾತ್ವಜ್ಞೋ
ಮುಕ್ತ ಇತಿ ಶ್ರುತ್ವಾ ವಿಪರೀತಂ ಪ್ರತಿಪನ್ನೋ ನಾನಾತ್ವಜ್ಞೋ ಹ್ಯಮುಕ್ತ ಇತಿ .

ಅಧ್ಯಯನಶ್ರವಣಾಭಿನಿವಿಷ್ಟಸ್ಯಾಪಿ ಜಡತ್ವಾದಸಚ್ಛಾಸ್ತ್ರೋಪಹತಬುದ್ಧಿತ್ವಾದ್ವಾ
ಪಂಚವಿಂಶತಿತತ್ತ್ವಜ್ಞಾನಸಿದ್ಧಿರ್ನ ಭವತಿ ತದಾಽತಾರತಾರಂ ತದಜ್ಞಾನಂ .

ಕಸ್ಯಚಿದಾಧ್ಯಾತ್ಮಿಕೇನದುಃಖೇನಾಭಿಭೂತಸ್ಯಾಪಿಸಂಸಾರೇಽನುದ್ವೇಗಾದಜಿಜ್ಞಾಸೋರ್ನ
ಜ್ಞಾನಂ ತತ್ಪ್ರಮಾದಂ .ಏವಮಪ್ರಮುದಿತಾಪ್ರಮೋದಮಾನಯೋಶ್ಚಾನ್ಯೋನ್ಯಯೋರ್ದ್ವಯಮಪರಂ
ದ್ರಷ್ಟವ್ಯಂ .ಸುಹೃದುಪದಿಷ್ಟೇಽಪ್ಯನಿಶ್ಚಯಬುದ್ಧೇರಜ್ಞಾನಂ
ಪರಸ್ಪರಮಸಂಪಾ .ಅಸಂಪಾವಚನಾದಥವಾ ಪರಾಙ್ಮುಖೇ ಗುರೌ ದುರ್ಭಾಗ್ಯಸ್ಯ
ಜ್ಞಾನಾಸಿದ್ಧಿಸ್ತದಜ್ಞಾನಮಸತ್ಪ್ರಮುದಿತಮಿತಿ .ಏವಮೇತೇ ಸಿದ್ಧಿವಿಪರ್ಯಯಾ
ಅಸಿದ್ಧಯೋಽಷ್ಟೌ ವ್ಯಾಖ್ಯಾತಾಃ .ಏವಮೇಷಾಽಷ್ಟವಿಂಶತಿಧಾಽಶಕ್ತಿರ್ವ್ಯಾಖ್ಯಾತಾ .

ಅತ್ರಾಹ ಕಾ ಸಾ ನವಧಾ ತುಷ್ಟಿರತ್ರೋಚ್ಯತೇ .ಪ್ರಕೃತಿಂ ಪರಮಾರ್ಥತ್ವೇನ ಪರಿಕಲ್ಪ್ಯ
ಪರಿತುಷ್ಟೇ ಮಾಧ್ಯಸ್ಥಂ ಲಭತೇ ತಸ್ಯ ತುಷ್ಟ್ಯಾ ಸಾ ತಾಂತ್ರಿಕೀ ಸಂಜ್ಞಾಽಮ್ಭ ಇತಿ .

ಅಪರೋ ಬುದ್ಧಿಂ ಪರಮಾರ್ಥವೇನ ಪ್ರತಿಪದ್ಯ ಪರಿತುಷ್ಟಸ್ತಸ್ಯಾಸ್ತುಷ್ಟೇಃ ಶಲಿಲಾ
ಇತಿ ಸಂಜ್ಞಾ .ಅನ್ಯೋಽಹಂಕಾರಂ ಪರಮಾರ್ಥತ್ವೇನಾಭ್ಯುಪಗಮ್ಯ ಪರಿತುಷ್ಟಸ್ತ—
ಪಗೇ 134-135ಮಿಸ್ಸಿನ್ಗ್
ಸಂಘಾತಪರಾರ್ಥತ್ವಾದಿತಿ ಪುರುಷಾಸ್ತಿತ್ವಂ ಸಿದ್ಧಂ .ಭೇದಾನಾಂ ಪರಿಮಾಣಾತ್
ಕಾರಣಮಸ್ತ್ಯವ್ಯಕ್ತಮಿತಿ ಪರ್ಯಾಯದ್ವಯೇನ ಪ್ರಧಾನಸ್ಯಾಸ್ತಿತ್ವಂ ಸಿದ್ಧಂ .

ಹೇತುಮದನಿತ್ಯಮಿತ್ಯೇಕತ್ವಂ ಸಿದ್ಧಂ .ಪ್ರೀತ್ಯಪ್ರೀತಿವಿಷಾದಾತ್ಮಕಾ ಇತ್ಯರ್ಥವತ್ತ್ವಂ
ಸಿದ್ಧಂ .ನಾನಾವಿಧೈರುಪಾಯೈರಿತಿ ಪರಾರ್ಥತ್ವಂ ಸಿದ್ಧಂ . ತ್ರಿಗುಣಮವಿವೇಕಿ
ವಿಷಯ ಇತ್ಯನ್ಯತ್ವಂ ಸಿದ್ಧಂ . ತಸ್ಮಾಚ್ಚ ವಿಪರ್ಯಾಸಾದಿತ್ಯಕರ್ತೃತ್ವಂ ಸಿದ್ಧಂ .

ಪುರುಷಸ್ಯ ದರ್ಶನಾರ್ಥಂ ಕೈವಲ್ಯಾರ್ಥಂ ತಥಾ ಪ್ರಧಾನಸ್ಯಾಪೀತಿಯೋಗಸಿದ್ಧಿಃ .
ಪ್ರಾಪ್ತೇ ಶರೀರಭೇದೇಚರಿತಾರ್ಥತ್ವಾದಿತಿವಿಯೋಗಸಿದ್ಧಿಃ .ಜನ್ಮಮರಣಕರಣಾನಾಮಿತಿ
ಪುರುಷಬಹುತ್ವಂ ಸಿದ್ಧಂ .ಚಕ್ರಭ್ರಮಿವದಿತಿ ಶೇಷವೃತ್ತಿಃ ಸಿದ್ಧಾ .
ಏತೇ ದಶಮೂಲಿಕಾರ್ಥಾ ವ್ಯಾಖ್ಯಾತಾಃ .ಏತೇಷಾಂ ದಶಾನಾಂ ಪ್ರಾಗುಪದಿಷ್ಟಾನಾಂ
ಚ
ಪಂಚಾಶತ್ಪ್ರತ್ಯಯಾಃ .ಏತೇ ಚ ಷಷ್ಟಿಪದಾರ್ಥಾಃ ಷಷ್ಟಿತಂತ್ರಮಿತ್ಯುಚ್ಯತೇ .

ಅತ್ರಾಹ ಕೋಽನುಗ್ರಹಸರ್ಗಃ ಅತ್ರೋಚ್ಯತೇ .ಬಾಹ್ಯಾನ್
ಪಂಚತನ್ಮಾತ್ರೇಭ್ಯಶ್ಚೋತ್ಪಾದ್ಯಾನುಗ್ರಹಸರ್ಗಧ್ಯಾನೋತ್ಪನ್ನೇನಾಧಾರವರ್ಜಿತಾನ್
ಪುತ್ರಾನ್
ದೃಷ್ಟ್ವಾ ತೇಭ್ಯಸ್ತನ್ಮಾತ್ರೇಭ್ಯೋಽನುಗ್ರಹಸರ್ಗಮಸೃಜದ್ಬ್ರಹ್ಮಾ .
ಅತ್ರಾಹ ಕಶ್ಚತುರ್ದಶವಿಧೋ ಭೂತಸರ್ಗ ಇತ್ಯತ್ರೋಚ್ಯತೇ .ಅಷ್ಟವಿಕಲ್ಪೋ ದೈವಃ
ಪೈಶಾಚೋ ರಾಕ್ಷಸೋ ಯಾಕ್ಷೋ ಗಾಂಧರ್ವ ಐಂದ್ರಃ ಪ್ರಾಜಾಪತ್ಯೋ ಬ್ರಾಹ್ಮ
ಇತ್ಯಷ್ಟೌ
ದೇವಯೋನಯಃ .ಪಂಚಧಾ ತಿರ್ಯಗ್ಯೋನಶ್ಚ ಪಶುಪಕ್ಷಿಮೃಗಸರೀಸೃಪಸ್ಥಾವರಾ
ಇತಿ . ಗವಾದಿಮೂಷಕಾಂತಾಃ ಪಶವಃ . ಗರುಡಾದಿಮಶಕಾಂತಾಃ ಪಕ್ಷಿಣಃ .
ಸಿಂಹಾದಿಶೃಗಾಲಾಂತಾಃ ಮೃಗಾಃ . ಶೇಷಾದಿಕೀಟಾಂತಾಃ ಸರೀಸೃಪಾಃ .
ಪರ್ವತಾದಿತೃಣಾಂತಾಃ ಸ್ಥಾವರಾಃ .ಮಾನುಷ್ಯಂಚೈಕವಿಧಂಬ್ರಾಹ್ಮಣಾದಿಚಾಂಡಾಲಾಂತಂ
.

ಅಷ್ಟವಿಕಲ್ಪೋ ದೈವಸ್ತಿರ್ಯಗ್ಯೋನಶ್ಚ ಪಂಚಧಾ ಭವತಿ .ಮಾನುಷ್ಯಶ್ಚೈಕವಿಧಃ
ಸಮಾಸತೋ ಭೌತಿಕಃ ಸರ್ಗಃ ..
ಸಮಾಸತೋ ಯೇ ತ್ರಿಧಾಃ ಸರ್ಗಾಃ ತತ್ರಾಹ ಕಸ್ತ್ರಿವಿಧೋ ಧಾತುಸರ್ಗಃ
ಅತ್ರೋಚ್ಯತೇ
ಸೂಕ್ಷ್ಮಾಃಮಾತಾಪಿತೃಜಾಃ ಪ್ರಭೂತಾ ಇತಿ .ಜ್ಞಾನೇಂದ್ರಿಯಪಂಚಪ್ರಾಣಬುದ್ಧಿಮನಸಾಂ
ಗಣಃ ಸೂಕ್ಷ್ಮಃ .ಲಿಂಗಶರೀರಾಣೀತ್ಯರ್ಥಃ .ಮಾತಾಪಿತೃಜಾ ಷಾಟ್ಕೌಶಿಕಾಃ ತತ್ರ
ಮಾತೃತೋ ಲೋಮಲೋಹಿತಮಾಂಸಾನಿ ಪಿತೃತಃ ಸ್ನಾಯ್ವಸ್ಥಿಮಜ್ಜಾನ ಇತಿ
ಷಟ್ಕೋ ಗಣಃ .
ಪ್ರಭೂತಾಃ ಪಂಚಮಹಾಭೂತಾನಿ ಮಹಾಭೂತೇ ಘಟಾದೀನಾಂ ನಿವೇಶ ಇತಿ
ತ್ರಿವಿಧೋ
ಧಾತುಸರ್ಗೋ ವ್ಯಾಖ್ಯಾತಃ .ಏತತ್ಸಂಸಾರಮಂಡಲಮುಕ್ತಂ ..

ಅತ್ರಾಹ ಕಸ್ತ್ರಿವಿಧೋ ಬಂದ್ಯ ಇತ್ಯತ್ರೋಚ್ಯತೇ .ಪ್ರಕೃತಿಬಂಧೋ
ವೈಕಾರಿಕಬಂಧೋ ದಕ್ಷಿಣಾಬಂಧಶ್ಚೇತಿ . ತತ್ರ ಪ್ರಕೃತಿಬಂಧೋ
ನಾಮಾಷ್ಟೌ ಪ್ರಕೃತಯಸ್ತಾಃ ಪರತೇನಾಭಿಮನ್ಯಮಾನಸ್ಯ ಪ್ರಕೃತಿಲಯಃ
ಪ್ರಕೃತಿಬಂಧ ಇತ್ಯುಚ್ಯತೇ . ತತ್ರ ವೈಕಾರಿಕಬಂಧೋ ನಾಮ ಪ್ರವ್ರಜಿತಾನಾಂ
ಲೌಕಿಕಾನಾಂ ವೈಕಾರಿಕೈರಿಂದ್ರಿಯೈರ್ವಶೀಕೃತಾನಾಂ ಶಬ್ದಾದಿವಿಷಯೇ
ಪ್ರಶಕ್ತಾನಾಮಜಿತೇಂದ್ರಿಯಾಣಾಮಜ್ಞಾನಿನಾಂ ಕಾಮಮೋಹಿತಾನಾಂವೈಕಾರಿಕಬಂಧ
ಇತ್ಯುಚ್ಯತೇ .ದಕ್ಷಿಣಾಬಂಧೋ ನಾಮ ಬ್ರಹ್ಮಚಾರಿಗೃಹಸ್ಥಭಿಕ್ಷುವೈಖಾನಸಾನಾಂ
ಕಾಮಮೋಹೋಪಹತಚೇತಸಾಮಭಿಮಾನಪೂರ್ವಿಕಾಂ ದಕ್ಷಿಣಾಂ ಪ್ರಯಚ್ಛತಾಂ
ದಕ್ಷಿಣಾಬಂಧ
ಇತ್ಯುಚ್ಯತೇ .ಇತಿ ತ್ರಿವಿಧೋ ಬಂಧೋ ವ್ಯಾಖ್ಯಾತಃ .ಉಕ್ತಂ ಚ .

ಪ್ರಾಕೃತೇನ ತು ಬಂಧೇನ ತಥಾ ವೈಕಾರಿಕೇಣ ಚ .

ದಕ್ಷಿಣಾಭಿಸ್ತೃತೀಯೇನ ಬಂಧೋಯಂ ಚ ನಿಗದ್ಯತೇ ..

ಅತ್ರಾಹ ಕಸ್ತ್ರಿವಿಧೋಮೋಕ್ಷಇತ್ಯತ್ರೋಚ್ಯತೇ .ಜ್ಞಾನೋದ್ರೇಕಾದಿಂದ್ರಿಯರಾಗೋಪಶಮಾತ್
ಕೃತ್ಸ್ನಕ್ಷಯಾಚ್ಚೇತಿ .ಜ್ಞಾನೋದ್ರೇಕಾದಿಂದ್ರಿಯರಾಗೋಪಶಮಾತ್ಸ್ವಧರ್ಮಾಧರ್ಮಕ್ಷಯೋ
ಭವತಿ ಧರ್ಮಾಧರ್ಮಕ್ಷಯಾಚ್ಚ ಕೈವಲ್ಯಮಿತಿ .ಉಕ್ತಂ ಚ .

ಆದ್ಯೋ ಹಿಮೋಕ್ಷೋ ಜ್ಞಾನೇನ ದ್ವಿತೀಯೋ ರಾಗಸಂಕ್ಷಯಾತ್ .

ಕೃತ್ಸ್ನಕ್ಷಯಾತ್ ತೃತೀಯಸ್ತು ವ್ಯಾಖ್ಯಾತಂಮೋಕ್ಷಲಕ್ಷಣಂ ..

ಕಿಂ ತ್ರಿವಿಧಂ ಪ್ರಮಾಣಮಿತ್ಯತ್ರೋಚ್ಯತೇ .ದೃಷ್ಟಮನುಮಾನಮಾಪ್ತವಚನಂ
ಚೇತಿಏತತ್ತ್ರಿವಿಧಂಪ್ರಮಾಣಂ .ದೃಷ್ಟಂ ತಾವದ್ವ್ಯಾಖ್ಯಾಯತೇಯಾವದಿಂದ್ರಿಯಾಣಾಂ
ಪಂಚೇಂದ್ರಿಯಾರ್ಥಾಃ ಪ್ರತ್ಯಕ್ಷಾ ಏವ ದೃಷ್ಟಂ . ಅನುಮಾನಂ ಪ್ರಮಾಣಂ
ಲಿಂಗದರ್ಶನೇ
ಜಾಯಮಾನಂಜ್ಞಾನಂ .ಯಥಾಮೇಘೋದಯೇನವೃಷ್ಟಿಃ ಸಾಧ್ಯತೇ ಬಕಪಂಕ್ತಿಭಿಃ
ಸಲಿಲಂ ಧೂಮೇನಾಗ್ನಿಃ ತದನುಮಾನಂ . ಪ್ರತ್ಯಕ್ಷೇಣಾನುಮಾನೇನ ವಾ
ಯೋರ್ಥೋ ನ ಸಾಧ್ಯತೇ ಸ
ಆಪ್ತವಚನಾತ್ ಸಾಧ್ಯತೇ . ಯಥೇಂದ್ರೋ ದೇವಾನಾಂ ರಾಜಾ ಉತ್ತರಾಃ ಕುರವಃ
ಸೌವರ್ಣೋ ಮೇರುಃ
ಸ್ವರ್ಗೇಽಪ್ಸರಸಇತಿ .ತಇಂದ್ರಾದಯಃಪ್ರತ್ಯಕ್ಷಾನುಮಾನಾಸಾಧ್ಯಾಶ್ಚ ವಸಿಷ್ಟಾದಯೋ
ಮುನಯೋ ವದಂತಿ ಸಂತೀಂದ್ರಾದಯಃ ಆಗಮೋಪ್ಯಸ್ತಿ .
ಸ್ವಕರ್ಮಣ್ಯಭಿಯುಕ್ತೋಯೋ ರಾಗದ್ವೇಷವಿವರ್ಜಿತಃ .
ಜ್ಞಾನವಾನ್ ಶೀಲಸಂಪನ್ನ ಆಪ್ತೋ ಜ್ಞೇಯಸ್ತು ತಾದೃಶಃ ..
ಏವಮೇತತ್ ತ್ರಿವಿಧಂ ಪ್ರಮಾಣಮಭಿಹಿತಂ . ಅತ್ರಾಹ ತೇನ ತ್ರಿವಿಧೇನ
ಪ್ರಮಾಣೇನ

ಕಿಂ ಸಾಧ್ಯತೇ ಅತ್ರೋಚ್ಯತೇ . ಯಥಾ ಲೋಕೇ ಮಾನೇನ ಪ್ರಸ್ಥಾದಿನಾ ಧಾನ್ಯಾನಿ
ಮೀಯಂತೇ .

ತುಲಯಾ ಚಂದನಾದೀನಿ ದ್ರವ್ಯಾಣಿ . ಏವಮನೇನ ತತ್ತ್ವಭಾವಭೂತಾನಿ
ಪ್ರಮೀಯಂತೇ .

ತ್ರಿವಿಧೇನ ದುಃಖೇನಾಭಿಭೂತೋ ಬ್ರಾಹ್ಮಣಃ ಕಪಿಲಮಹರ್ಷಿಶರಣಮುಪಾಗತಃ
ಅತ್ರಾಹ .

ಕಿಂ ತ್ರಿವಿಧಂ ದುಃಖಮಿತ್ಯತ್ರೋಚ್ಯತೇ .ಆಧ್ಯಾತ್ಮಿಕಮಾಧಿಭೌತಿಕಮಾಧಿದೈವಿಕಮಿತಿ
.

ತತ್ರಾಧ್ಯಾತ್ಮಿಕಂ ದ್ವಿವಿಧಂ ಶಾರೀರಂ ಮಾನಸಂ ಚೇತಿ . ಶರೀರೇ ಭವಂ ಶಾರೀರಂ
ಮನಸಿ ಭವಂ ಮಾನಸಂ ಚೇತಿ . ತತ್ರ ಶಾರೀರಂ ನಾಮ ವಾತಪಿತ್ತಶ್ಲೇಷ್ಮಣಾಂ
ವೈಷಮ್ಯಾದ್ಯದ್ದುಃಖಮುತ್ಪದ್ಯತೇ ಜ್ವರಾತಿಸಾರವಿಸೂಚಿಕಾಮೂರ್ಛಾದಿಕಂ
ತಚ್ಛಾರೀರಮುಚ್ಯತೇ .ಕಾಮಕ್ರೋಧಲೋಭಮೋಹಮದೇರ್ಷ್ಯಾದಿಕಂಪ್ರಿಯವಿಯೋಗಾದಿಕಂ
ತನ್ಮಾನಸಮಿತ್ಯುಚ್ಯತೇ .ಅಧಿಭೂತೇಭ್ಯೋ ಭವಮಾಧಿಭೌತಿಕಂ .

ಮಾನುಷಪಶುಮೃಗಸರೀಸೃಪಸ್ಥಾವರೇಭ್ಯೋಯದ್ದುಃಖಮುತ್ಪದ್ಯತೇ ತದಾಧಿಭೌತಿಕಂ
.

ಅಧಿದೇವೇಭ್ಯೋ ಜಾತಮಾಧಿದೈವಿಕಂ .ಶೀತೋಷ್ಣವಾತವರ್ಷಾಸನ್ನಿಪಾತಾದಿನಿಮಿತ್ತಂ
ಯದ್ದುಃಖಮುತ್ಪದ್ಯತೇ ತದಾಧಿದೈವಿಕಂ .ಅನೇನ ತ್ರಿವಿಧೇನ ದುಃಖೇನಾಭಿಭೂತಸ್ಯ
ಬ್ರಾಹ್ಮಣಸ್ಯ ಜಿಜ್ಞಾಸೋತ್ಪನಾ .ಜ್ಞಾತುಮಿಚ್ಛಾ ಜಿಜ್ಞಾಸಾ .ಯಥಾ ತೃಷಿತಸ್ಯ
ಪಾನೀಯಂ ಪಾತುಮಿಚ್ಛಾ ಪಿಪಾಸಾ . ಏತತ್ಸಮಾಸತೋ ನಿಃಶ್ರೇಯಸಂ ಜ್ಞಾನಂ .

ಯಜ್ಜ್ಞಾತ್ವಾ
ಪುನರ್ಜನ್ಮ ನ ಸ್ಯಾದಿತಿ ..

ಏತನ್ಮಹರ್ಷೇರ್ವಿಜ್ಞಾನಂ ಕಪಿಲಸ್ಯ ಮಹಾತ್ಮನಃ .
ಯಚ್ಛ್ರುತ್ವಾ ಬ್ರಾಹ್ಮಣಃ ಶ್ರೇಯಃ ಕೃತಕೃತ್ಯೋಽಭವತ್ ತದಾ ..

ಸಾಂಖ್ಯಸೂತ್ರಕ್ರಮೇಣೈಷಾ ವ್ಯಾಖ್ಯಾತಾ ಕ್ರಮದೀಪಿಕಾ .

ಅನುಷ್ಟುಪಛಂದಸಾ ಚಾತ್ರ ಜ್ಞೇಯಂ ಶ್ಲೋಕಶತತ್ರಯಂ ..

ಇತಿ ಶ್ರೀತತ್ತ್ವಸಮಾಸಾಖ್ಯಾ ಸೂತ್ರವೃತ್ತಿಃ ಸಮಾಪ್ತಾ ..
Eನ್ಚೋದೇದ್ ಅಂದ್ ಪ್ರೂಫ಼್ರೇಅದ್ ಬ್ಯ್ ಢವಲ್ Pಅತೇಲ್ ದ್ರ್ಧವಲ್2785 ಅತ್
ಗ್ಮೈಲ್ೆಓಂ

